
РР ВИТАМИНИНИНГ БИОЛОГИК АҲАМИЯТИ ВА АЙРИМ ТАБИИЙ  МАНБАЛАРДАГИ МИҚДОРИ
РР витамини ёки никотин кислота пиридиннинг ҳосиласи ҳисобланади. Бу витамин НАД ва НАДФ таркибига киради ҳамда бу коферментлар оксидловчи-қайтарувчи ферментлар-дегидрогеназаларнинг нооқсил табиатли қисми ҳисобланади. Бу витамин кундалик ҳаётда истъемол қилинадиган овқат маҳсулотлари таркибида ҳар хил миқдорда учрайди. РР витаминининг биологик аҳамияти ҳужайрани  митохондрияларида оксидланиш-қайтарилиш реакциялари натижасида протон ва электронларни кетма-кет равишда нафас олиш занжири: НАД (НАДФ), ФАД( ФМН), КоQ, цитохром тизими - в,(FeS),с1,с, а, а1  лар бўйлаб  кўчирилиши ва нафас олишнинг анаэроб ва аэроб фазалари орқали ҳужайранинг эҳтиёжи учун керакли бўлган энергияни АТФ ва бошқа макроэргик бирикмалар ҳолатида ҳосил бўлишини таъминлашдан иборат. Бу жараён узлуксиз жараён бўлиб, доимий равишда РР витаминини бўлишини талаб қилади. Демак РР витаминининг  аҳамияти овқат  маҳсулотлари таркибидаги органик моддаларда  мужассам бўлган энергияни тежамли ва тўғри ажратилиши ва организм томонидан фойдаланилишини таъминлашдан иборат. Бу витаминнинг танқислигини яширин кўриниши ташқи нуқтаи назардан қараганда умуман кўзга ташланмайдиган, ҳечқандай белгига эга бўлмайдиган тарзда юз беради. Лекин бунда организмни нимжонлиги сезилади, ҳар хил ноқулай омилларга нисбатан чидамлилигини, иш қобилиятини пасайиши кузатилади. Суяк учун кальций қанча керак бўлса, мия учун РР витамини шунча керакдир. Бу витаминсиз одам қаригандаги каби хотирани, ассоциация қобилиятини йўқотади, уйқусиз бўлиб қолади. Бу витаминнинг танқислик аломатлари 60 ёшдан ошганларнинг 13 % да намоён бўлади. Одам организми учун бир кунда  ўртача 18 мг РР витамин керак бўлади. Одам бу витаминни гуруч, нон, картошка, гўшт, жигар, буйрак, сабзи ва бошқа маҳсулотлардан олади.

Америка олими Эдвин Бойль фикрича, РР витамини қон томирларида тўпланиб қолган холестериннинг қалин қатламларини ҳам йўқотилишини таъминлашга қодир бўлиб, организмни семириб кетишини олдини олади. Шунингдек, ниацин организмдан моддалар алмашинуви маҳсулотлари-метаболитларни чиқарилишини таъминлайди ва артрит касаллигида оғриқни сусайтиради. Ниацинни дастлаб «пеллаграни олдини олувчи» витамин деб номланиб, асосий овқати гуруч бўлган халқларда «бери-бери» касаллиги учрагани каби, овқати асосан маккажухоридан ташкил топган халқлар (Миср, Италия, Руминия ва бошқалар) учун пеллагра энг кўп учрайдиган касаллик ҳисобланади. РР витамин авитаминозида  терининг  яллиғланиши (дерматитлар), ошқозон-ичак йўлининг яллиғланиши (диарея) ва нерв фаолиятининг издан чиқиши содир бўлади. Дерматитлар кўпинча симметрик ҳолда бўлиб, асосан одам организмининг қуёш нурлари  тушадиган қисмларида кўзга яққол ташланади. Бунда панжаларнинг юза қисми, бўйин ва юзлар териси қип-қизил бўлиб қолади, кейинчалик малла рангга ўтиб, кўчиб туша  бошлайди. Касаллик ичакнинг жароҳатланиши, кўнгил айниши, қорин оғриғи, ич кетиши орқали намоён бўлади. Диарея организмнинг кўп миқдорда сув йўқотишига  олиб келади, бунда бошида йўғон ичакнинг олди қисман яллиғланиб, кейинчалик эса тўлиқ яллиғланади. Пеллагра хасталигида  стоматит, тилнинг  яллиғланиши, шишиши, ёрилиши, асаб тизимининг издан чиқиши содир бўлади. Миянинг ва умуман нерв тизими фаолиятининг издан чиқиши, бош оғриғи, бош айланиши, асаб қўзгаши, депрессия, галлюцинациялар орқали намоён бўлади. Касаллик чуқурлашган сари одам тез чарчайди, боши оғрийди, уйқусизлик, хотиранинг сусайиши, тез асабланиш, титроқ кабилар пайдо бўлади. Биз ўз изланишларимизда  одам рациони таркибида кўпроқ учрайдиган ва организмни бу витаминга бўлган эҳтиёжини қоплашда аҳамияти юқори бўлган маҳсулотлар, хусусан: гўшт, жигар, колбасасимон ва голланд пишлоқлари, буханка ва хонадонда пиширилган нон, картошка, сабзиларнинг таркибидаги миқдорий кўрсаткичларни аниқладик. Ниацинни аниқлашда роданобромид ёрдамида амалга ошириладиган аниқлаш услубидан фойдаландик. Услубнинг принципи биоматериал таркибидаги ниацинни аниқлаш учун биоматериалга тегишли ишлов бериш орқали уни экстракциялаш ва эритма ҳолатига ўтказиш ҳамда бу эритмага роданибромиднинг анилин қўшилган спиртли эритмасини қўшиб сариқ рангли аралашмага айлантиришга асосланган. Бунда аралашмада ниациннинг барқарор сариқ рангли комплекси ҳосил бўлиши кузатилади ва рангнинг жадаллиги биоматериал таркибидаги ниациннинг миқдорига тўғри пропорционал бўлади. Таҳлил учун аралашманинг ранг жадаллиги ФЭКнинг 440 нм тўлқин узунлигида қайд қилинади. Бундан кейин калориметрик кўрсаткичлар ва ниациннинг стандарт эритмалари ёрдамида тузилган калибрланган графикдан фойдаланган ҳолда ниациннинг миқдорий кўрсаткичлари  келтириб чиқарилади. Калибрланган графикдан фойдаланган ҳолда келтириб чиқарилган миқдорий кўрсаткичлар статистик сарҳисоб қилинди ва уларга асосланиб қуйидаги мулоҳазалар юритилди. Бу мулоҳазаларда шу овқат маҳсулотлари таркибидаги РР витамини миқдорий кўрсаткичини аниқлаш натижаси қатори, бу маҳсулотлардан одамни бир кунлик эҳтиёжини қондириш учун қанча миқдорда истеъмол қилиш лозимлигига оид маълумотлар ҳам ўз аксини топди. Бизнинг изланишларимиз натижалари Жадвал 1 ва Расм 1 да келтирилган. 

Жадвал 1. 

Айрим овқат маҳсулотлари таркибидаги РР витамини миқдори ва одамнинг унга бўлган бир кунлик эҳтиёжини қоплаш учун керак бўлган миқдорий кўрсаткич

	№
	Овқат маҳсулотлари
	100 г маҳсулотда мг ҳисобида
	Эҳтиёжни қондириш (г ҳисобида) учун керак

	1
	Ҳайвон махсулотлари

Қорамол гўшти (n=5)
	4,7±0,31
	383

	2
	Қорамол жигари(n=5)
	14,5±0,76
	124

	3
	Колбасасимон пишлоқ(n=5)
	9,8±1,1
	183

	4
	Голланд пишлоғи(n=5)
	12,2±0,9
	147

	5
	Ўсимлик махсулотлари

Буханка нон(n=5)
	5,2±0,5
	346

	6
	Хонаки нон(n=5)
	5,4±0,5
	333

	7
	Картошка(n=5)
	1,3±0,1
	1385

	8
	Сабзи(n=5)
	1,0±0,1
	1800

Расм 1. Айрим овқат маҳсулотлари таркибидаги РР витамини миқдори ва   одамнинг бу витаминга нисбатан бўлган эҳтиёжини қондириш учун керак бўлган миқдори.

1. Қора мол жигари; 2. Голланд пишлоғи; 3. Колбасасимон пишлоқ; 4. Хонаки нон; 5. Буханка нон; 6. Қорамол гўшти; 7. Картошка; 8. Сабзи

Жадвал 1 ва Расм 1 маълумотларидан кўриниб турибдики, РР витамини ҳайвон маҳсулотларидан жигарда энг кўп миқдорда бўлиб, одамнинг бир кунлик эҳтиёжи 124 г фақат жигарнинг ўзини истъемол қилинганда тўлиқ қопланар экан. РР витаминига бойлиги жиҳатидан пишлоқлар кейинги ўринда туриб, бунда голланд пишлоғи колбасасимон пишлоққа нисбатан бу витаминга бой бўлгани учун  бир кунлик эҳтиёж 147 г билан қондирилса, иккинчи хил пишлоқдан анча кўпроқ, яъни 183 г истъемол қилишга тўғри келар экан.  Кундалик рациондаги нон миқдори ҳам одамнинг ниацинга бўлган талабини қондиришда муҳим аҳамиятга эга. Шундай қилиб айтиш мумкинки, одамларнинг  рационини  РР витаминига бўлган эҳтиёжини ҳисобга олган ҳолда меъёрлашда бизнинг изланишларимиз натижаларидан ҳам фойдаланиш асосида  иш юритиш мақсадга мувофиқ бўлади. Чунки бу витаминга бўлган эҳтиёжни қондиришда тадқиқ қилинган барча овқат маҳсулотлари одамларнинг кундалик рациони таркибига киради ва уларнинг витаминга бўлган эҳтиёжларини қондириш учун хизмат қилади. 

Хулосалар

1. РР витамини модда ва энергия алмашинувида муҳим аҳамиятга эга, чунки бу витамин кўп оксидловчи-қайтарувчи ферментларнинг коферменти ёки кофактори вазифасини бажаради ва организмнинг барча ҳужайралари миқёсида юз берадиган биокимёвий реакцияларга ўз таъсирини таъсир кўрсатади.

2. Диетологик нуқтаи назардан одамларнинг саломатлигини таъминлаш мақсадида овқатланишни самарали ташкил қилиш учун рационни барча керакли компонентлар, жумладан РР витамини билан ҳам мувофиқлаштириш лозим  ва бунда унинг овқат маҳсулотлари таркибидаги миқдорини эътиборга олиш мақсадга мувофиқ.

